
Чун канӑҫӗ 

 

Ӑҫта эсӗ чун канӑҫӗ, ӑҫта? 

Шыратӑп, тупаймастӑп-ҫке сана. 

Ӗҫре те тупӑнмарӑн, канура та, 

     пулмарӑн маншӑн эс юратура... 

 

Ӗҫленӗҫемӗн – 

     ӗҫ ӑнса пырсассӑн 

Эп ывӑна пӗлмесӗр тӑрмашап, 

Кану та маншӑн – купӑса тытсассӑн 

Эп юрласа чуна уҫӑлтарап. 

 

Ҫӗр аннепе мӗн пулӗ-ши, 

     йӑлтах ванса саланӗ-ши? 

Ҫара озон шӑтӑкӗнчен 

     Хӗвел ҫунтарӑ-ши Ҫӗре, 

Ӑслӑхран тухнӑ ӑссӑрлӑх – 

     нейтрон тӗп тӑвӗ-ши пире? 

 

Ҫӗр чӗтренни, вулкан, тайфун – 

     Этемлӗх эрлӗк курасси 

Миҫе ҫул юлнӑ, миҫе кун? 

Эп ӗненетӗп – ҫутӑ Ҫӗр 

     Тӗнчешӗн пулмӗ хӑрхӑм-хӗр. 

 

Канӑҫсӑр шухӑш чӗремре, 

     нивушлӗ канӑҫ вилӗмре? 

Вилӗм ҫынран лӗх-лӗх кулать: 

«Вилсен – ҫӗресси ҫеҫ юлать? – 

Вилсессӗн те – тӑпра пулса 

     выртаймӑн канлӗн карӑнса». 

 

Ӑҫта эсӗ чун канӑҫӗ, ӑҫта? 

Никам та калаймасть ӑна, 

                  таҫта... 

